
 До : Градоначалникот на Општината 
Почитуван Градоначалник, 
Заедницата на единиците на локалната самоуправа на Република Македонија - ЗЕЛС ги подготви следните поважни информации од активностите што ги спроведуваше во текот на изминатиот период. 
21, јануари, 2010                Средба на Фуере со претседателството на ЗЕЛС      
Претседателот на ЗЕЛС, Коце Трајановски и потпретседателите Изет Меџити и Зоран Дамјановски, на 21 јануари 2010 година, во просториите на ЗЕЛС се сретнаа со евроамбасадорот, Ерван Фуере. Средбата се одржа на барање на Фуере, кој ја истакна поддршката на Европската унија за активностите на локалните власти во процесот на активно градење на децентрализацијата, истакнувајќи ја поддршката на ЗЕЛС и на општините во однос на нивните барања за обезбедување на поголема финансиска независност. Евроамбасадорот искажа големо задоволство од потегот на централната власт во однос на разрешувањето на повеќегодишното барање на ЗЕЛС, општините да менаџираат со градежното неизградено земјиште, како и во однос на зголемувањето на зафаќањето од ДДВ за општините за 2010 година, од 3% на 3,4 % но, при тоа сепак укажа дека и при ваквите зафати, општините располагаат со навистина многу малку финансиски средства за реализирање на своите надлежности. Тој на состанокот истакна загриженост за општините што се уште се наоѓаат во првата фаза од децентрализацијата, при што се интересираше за мерките што се преземаат на ова поле, но исто така посочи и на минималното почитување на законската обврска од страна на централната власт, за обезбедување на средствата од 1% од БДП, утврдени со Законот за рамномерен регионален развој, во корист на локалните власти, односно регионите. Претседателството на ЗЕЛС се заблагодари за подршката што ЕУ им ја дава на локалните власти и потенцираа дека ЗЕЛС натаму ќе лобираат кај централната власт за зголемување на ДДВ на 6%, а персоналниот данок на 30%. Го известија евроамбасадорот дека се формирани сите регионални центри, со што ќе се овозможи да се искористат предвидените средства од ЗРРР, а во однос на општините кои се наоѓаат се уште во првата фаза истакна дека се очекува наскоро да бидат прифатени предложените законски решенија од страна на ЗЕЛС, кои ќе обезбедат разрешување на овој проблем.Во однос на напорите за намалување на диспаритетот на општините, беше укажано дека со притисоци од ЗЕЛС беше променета методологијата за распределба на средствата од ДДВ, каде беше прифатен предлогот на ЗЕЛС да се стави долна граница, под која ниту една општина не може да добие помалку средства, а исто така беше потенцирана заложбата општините што поскоро, дури и пред  2011 година да го добијат правото да управуваат со градежното неизградено земјиште. Беше укажано дека македонските општини се далеку од европскиот просек во однос на финансиските средства со кои располагаат, но дека и со поддршка на  претставниците од ЕУ, општините и ЗЕЛС ќе ја охрабрат Владата на РМ да превземе похрабри чекори во однос на финансирањето на локалните власти. При тоа беа истакнати приоритетите :  децентрализација на градежно земјиште да се одвива со полн капацитет, да се зголеми процентот од зафаќањата од ДДВ и персоналниот данок во корист на општините и што поскоро донесување на закон за легализација на дивоградбите.
22 јануари 2010 година        Прес конференција во ЗЕЛС за влегувањето во парламентарна процедура на Предлог - законот за плаќање на рати на даночни долгови на јавните претпријатија и трговски друштва, основани од Република Македонија, општините и Град Скопје
-,,Јавните претпријатија и трговските друштва, основани од државата, општините и Град Скопје конечно ќе можат да го разрешат прашањето со натрупаните долгови и да се посветат на поквалитетно извршување на својата функција, во корист на граѓаните”, ова го истакна Коце Трајановски, претседател на ЗЕЛС, на прес-конференцијата, што се одржа во просториите на Асоцијацијата, по повод влегувањето во парламентарна процедура на Предлог - законот за плаќање на рати на даночни долгови на јавните претпријатија и трговски друштва, основани од Република Македонија, општините и Град Скопје, кој беше донесен како резултат на повеќегодишните притисоци и барња на ЗЕЛС и општините до централната власт. На овој Предлог-закон пратениците му дадоа поддршка и изгласаа тој да биде разгледуван во скратена постапка. Трајановски  пред новинарите истакна дека даночниот долг со кој се соочуваат овие јавни претпријатија ја достигна цифрата од повеќе од три милијарди денари, односно над 50 милиони евра, а  поголемиот дел од него припаѓа на достигнатите камати. Тој нагласи дека  предлогот за изнаоѓање на законски решенија за солвирање на овој проблем е на барање на членовите на Управниот одбор на ЗЕЛС и поддржан од сите градоначалници, и треба да им  овозможи  на јавните претпријатија, натрупаните долгови од ДДВ, од персоналниот данок и од данокот на добивка да ги отплаќаат максимално на 120 еднакви месечни рати, во текот на десет годишен период, со грејс период од најмногу три години. Предвидено е плаќањето да може да се реализира и во пократки рокови на барање на секој даночен должник, а законот обезбедува исти можности за сите даночни должници. Даночните должници кои целосно ќе го отплатат даночниот долг според условите пропишани со овој закон, нема да се задолжат со обврска за плаќање на камата на даночниот долг. Услов за плаќање на долгот на рати е редовно плаќање на новите даночни обврски.Претседателот на ЗЕЛС, ја искористи можноста пред медиумите, да им се заблагодари на пратениците, од сите политичките партии и на позицијата и на опозицијата, кои му дадоа поддршка на предлогот на ЗЕЛС, што треба да  обезбеди натамошна финансиска стабилност на јавните пртпријатија, односно да  овозможи граѓаните да добиваат поквалитетни услуги од овие претпријатија.
22 јануари 2010 година      Одржана втора седница на Комисија за рурален развој .
Комисијата за рурален развој при ЗЕЛС на 22 јануари ја оддржа својата втора седница. Присуствуваа и претставници од Министерството за земјоделство, шумарство и водостопанство: Игор Трошански и Стојан Гацов и од Агенцијата за финансиска поддршка на земјоделството и руралниот развој Александар Антески, со кои членовите на Комисијата ги разгледаа Програмата за финансиска поддршка на руралниот развој за 2010 година, вклученоста на ЕЛС во реализацијата на ИПАРД програмата и запознавање со текот на реализација и поделбата на средствата за реализација на Националната програма за рурален развој за 2009 година.Од страна на ЗЕЛС беше укажано на видливото намалување на средствата за кои општините ќе имаат можност да аплицираат во рамките на Програмата ,што од страна на претставниците  од МЗШВ  беше објаснето дека намалување е направено бидејќи е предвидено дел од средствата да бидат наменети за реализација на  неподмирени обврски од 2009 година.Тие гиТие ја запознаа Комисијата и со мерките за кои општините ќе имаат право да аплицираат со свои проекти.Програмата предвидува средства во висина од 579.000.000 МКД кои се разделени во неколку делови.Првиот дел на средства во висина од  326.000.000,00 МКД  предвидени се за реализација на седум  мерки: Инвестиции за подобрување на конкурентноста и модернизација на земјоделските стопанства за која мерка се одделени 168.000.000,00 МКД

1.Инвестиции за доработка, преработка, складирање, пакување и маркетинг на земјоделски производи – одделени средства за реализација во висина од 63.000.000,00 МКД 2.Инвестиции за рурална инфраструктура  - 67.000.000,00 МКД.3.Финансиска поддршка на промотивни активности за развој на рурален туризам – 7.000.000,00МКД. 4.Инвестиции за подобрување на знаењето и унапредување на човечкиот потенцијал на земјоделските производители, обезбедување на советодавни услуги и едукација за управување со земјоделско стопанство – 9.000.000,00 МКД.5.Поддршка за организирање и заедничко вршење на производна дејност на земјоделски стопанства – 8.000.000,00 МКД6.Инвестиции за производство и користење на обновливи енергии во рурални подрачја – 4.000.000,00 МКД.Општините во рамките на овие мерки ќе имаат можност да аплицираат со свои проекти во рамките на мерката бр.3 - Инвестиции за рурална инфраструктура и мерката бр.4 - Финансиска поддршка на промотивни активности за развој на рурален туризам. Од страна на претставниците на МЗШВ и АФПЗРР истакнато беше дека за сите нејасни прашања по однос на Националната програма и ИПАРД, општинската администраци има можност директно да контактира со вработените во овие институции, преку различни начини на комуникација : е-маил, пошта, телефон или директн средби и состаноци.  На состанокот беа донесени и заклучоци  
· Да се бара во иднина при креирањето на програмите за развој да се води сметка за општините со седиште во рурален центар и за нивните потреби и можности. Потребно е во програмите да бидат одделени средства со кои директно ќе бидат поддржувани и помагани овие општини.  
· Во програмите за поддршка на развојот да се вметне дел со кој ќе се прецизираат критериуми со кои при аплицирањето финансиски најзагрозените општини ќе добијат предност при распределбата на средствата.
· Од страна на МЗШВ да се достави унифициран документ Потврда за исполнување на минимум национални стандарди од областа на животната средина до ЗЕЛС кој ќе биде дистрибуиран до ситеЕЛС;
· Да се бараат механизми за намалување на разликите кои се појавени на ниво на државата помеѓу општините со седиште во рурален центар и општините со седиште во урбан центар;
· Барање на Програми за поддршка на општините со седиште во рурален центар пред се за изготвување на урбанистички планови (по зони);
· Комисијата останува на ставот земјоделското земјиште кое е  расцепкано до 2 хектари да се предаде на управување на општините. Контролата и надзорот во овој случај би останале во надлежност на државата. Оваа потреба се наметнува како висок приоритет поради евидентираната практика, голем дел од земјоделското земјиште  се уште да останува необработено.
· Комисијата останува на ставот средствата добиени од закупнините на земјоделското земјиште да се распределат во сооднос 20/80 помеѓу државата и ЕЛС која издава под закуп. 
· Градоначалниците да побараат од страна на Агенцијата за поттикнување на развојот на земјоделството да се отворат пунктови во нивните општини, со цел поголемо запознавање на земјоделците со програмите за равој можностите за аплицирање
28 јануари, 2010 година           Конференција на  државни и овластени општински инспектори  
,,Поголема координираност на државните инспектори со општинските овластени инспектори. Потреба од континуирани взаемни средби и надоградување на капацитетите на инспекторите. Надополнување на постоечки одредени правни празнини и усогласување на законските, со подзаконските акти. Употреба на единствени унифицирани обрасци при водењето на записниците и издавањето на соодветните решенија на државните и на локалните инспектори. Поголема екипираност на општинските инспекциски служби. Обезбедување на поголема ефикасност во инспекцискиот надзор,што во многу зависи и од решавањето на предметите од страна на второстепените комисии.” Ова беа дел од генералните заклучоци што произлегоа од Конференцијата на државни и на локалните овластени инспектори што се оддржа на 28 јануари, 2010 година, во Клубот на пратениците во Скопје, на иницијатива на државните инспекциски служби,особено на директорот на државниот просветен инспекторат Џорџе Арсо, а поддржана од ЗЕЛС. Целта на оваа Конференција беше да се дискутира за проблемите со кои се соочуваат инспекторите во практичното работење, да се лоцираат сите преклопувања, како и неразјаснети законски одредби во функционирањето на државниот и на локалниот инспекциски надзор и изнаоѓање на мерки за нивно надминување.  На Конференцијата присуствуваа претставници од ЗЕЛС, голем број овластени локални инспектори од општините  и директорите и претставници од државните инспекциски служби поврзани со надлежностите од областа на комунални работи, урбанизам, животна средина, сообраќај и образование. Сите тие заедно, поделени во пет одделни групи,според областа, меѓусебно дискутираа во правец на обезбедување на што поголема ефикасност во спроведувањето на инспекцискиот надзор. Секоја група по неколкучасовната дискусија донесе свои заклучоци кои потоа беа изнесени на заедничката пленарна седница. Директорите на државните инспекциски служби се обврзаа да ги сумираат изнесените забелешки и заедно со донесените заклучоци да ги достават до Владата на РМ , за разгледување.Присутните изразија големо задоволство од организираната средба, укажувајќи дека вакви средби треба да преминат во редовна пракса, односно да се одржуваат најмалку неколку пати годишно. ЗЕЛС им упати покана на инспекторите да се вклучат во работењето на формираните Мрежи во ЗЕЛС по соодветни области, да ги достават своите податоци, со цел во иднина да го дадат својот придонес во разгледувањето на значајни проблеми во нудењето на адекватни решенија и креирање на стратегии и предлог законски решенија за развивање на процесот на децентрализацијата и адекватното извршување на пренесените надлежности на локално ниво.
28 и 29 јануари, 2010               Работилницата ,,Рамномерен регионален развој, ретроспектива за последните три години и идни можности”
На 28 и 29 јануари во Маврово беше оддржана работилница на тема Рамномерен регионален развој, ретроспектива за последните три години и идни можности” што беше поддржана од ГТЗ-РЕД, а на која беа поканети претседателите на осумте развојно плански региони, претседателот на ЗЕЛС, Коце Трајановски, претставници на ЗЕЛС, министерот за локална самоуправа, Муса Џафери, менаџерот на ГТЗ -РЕД, Јенс Адлер. Присутните го разгледаа досегашниот напредок во однос на исполнување на законските обврски утврдени во Законот за РРР ,донесен од мај 2007 година, па до сега, при што беа нотирани одредените слабости, како резултат на субјективни и објективни причини. Особена дискусија беше водена во однос на исполнувањето на законската обврска за обезбедувањето на 1% од БДП од страна на државата, за регионалните проекти, и обезбедувањето на средствата за заживување и одржување на регионалните центри. Исто така беше укажано дека е потребно во Комисијата за оценка на предлог-проектите од РРР, во Министерството за локална самоуправа да има и претставник од ЗЕЛС. Во рамките на работилницата Комисијата за рамномерен регионален развој при ЗЕЛС, го одржа својот прв состанок, на кој за нејзин претседател беше избран градоначалникот на Валандово, Николече Чурлиновски, претседател на Југоисточниот регион, а за заменик беше изгласан Фатмир Изаири, градоначалник на општина Желино и претседател на Полошкиот регион. Претставникот од ГТЗ-РЕДЕМ истакна дека како и досега и понатаму ќе ги подржува четририте региони, но и Комисијата за РРР при ЗЕЛС и дека досегашните тригодишни искуства во имплементирањето на овој Закон треба да послужат како важни показатели за идните чекори што заедно треба да ги преземаат општините, регионите и министерството за локална самоуправа.  
Со почит, 
Бр.0204-85                                                 Заедница на единиците на локалната 
01јануари, 2010                                       самоуправа на Р.Македонија-ЗЕЛС
Скопје                                                                       Извршен директор 
                                                                                  Душица Перишиќ

